
Qazi rəssamın qələbə soraqlı rənglər aləmi
İstedadlı rəssam, Qarabağ müharibəsinin iştirakçısı İntiqam Ağayev 1966-cı 
ildə   Sumqayıtda anadan olub. 1989-cu ildə Ə.Əzimzadə adına Azərbaycan 
Dövlət rəssamlıq məktəbini bitirib, 2012-ci ildən Azərbaycan Rəssamlar 
İttifaqının üzvüdür. Sumqayıt, Bakı, Naxçıvan, Tbilisi, Moskva, Ankara və 
Samsunda mötəbər sərgilərdə uğurla iştirak edib.  

Hələ 2011-ci ildə, İntiqam Ağayevi 
tanımadığım vaxtlarda Sumqayıt Dövlət 
Rəsm Qalereyasında nümayiş etdirilən 
fərdi sərgisinin şahidi olmuşdum. Orada 
rəssamın “Ümid var” adlı rəsmi çoxları 
kimi, mənim də diqqətimi xüsusilə çək-
mişdi. Bu əsərdə əlində avtomat, qarlı 

təpə üstündə əyləşərək, gözlərini uzağa 
zilləmiş Azərbaycan döyüşçüsü təsvir 
edilib. Onun yanında torpağın hələ donu 
açılmamış qatından baş qaldıran yaşıl fi-
dan təsvir edilir. Bu əsər işıqlı gələcəyə, 
haqqın-ədalətin təntənəsinə – Xocalının 
qisasının alınacağına inam rəmzi idi.

Böyük Britaniyada yaşayan uşaqlıq 
dostum, mühəndis-şair Rauf Qaraişıq 
3 il əvvəl Vətənə gəlmişdi. Bir axşam 
mənə təklif etdi ki, Sumqayıtdakı bir 
rəssam emalatxanasına gedək. İntiqa-
mı nəzərdə tuturmuş. Getdik və rəs-
samla yaxından tanış oldum. Başqa bir 
uşaqlıq dostumun – tar müəllimi Murad 
Həşimovun oğlu, həkim-rəssam Rəhim 
də orada idi. Söhbətimiz maraqlı məcra-
da keçdi. Xatirələr, təsviri sənət barədə 
duyğu və düşüncələr, günün reallıqları-
na “müdaxilə”lər xoş təəssürat yaratdı. 
Ayrılanda mənə dedilər ki, Rauf burada 
oldu-olmadı, hər vaxt  gələ bilərəm.

Onda İntiqamın döyüşçü-rəssam 
olduğunu bilmirdim. Sonradan internet 
şəbəkəsində onunla maraqlananda öy-
rəndim. Sən demə, müstəqil dövlətimi-
zin ordusu yarananda onun ilk əsgərlə-
rindən biri kimi, Qarabağın müdafiəsinə 
yollanıb. Şuşa, Ağdam, Tərtər, Goran-
boy, Füzuli və başqa bölgələrdə vuru-
şub. 1993-cü ildə zabitlik kursu keçərək 
kiçik leytenant rütbəsi alıb. Tərtər rayo-
nunun ərazisi uğrunda gedən döyüşlər-
də başından yaralanan İntiqam sağa-
landan sonra yenə də səngərə qayıdıb. 
Baş leytenant rütbəsi ilə ordu sıraların-
dan tərxis olunub. 2-ci qrup Qarabağ 
müharibəsi əlilidir. Bu faktlar ona olan 
hörmətimi daha da artırdı.

 
“O vaxtlar bütün vətənpərvər oğullar si-
laha sarılıb vuruşmaq üçün yeni yaran-
maqda olan hərbi hissələrə axışırdılar. 
1992-ci il fevralın sonunda bizi Xocalı is-

tiqamətinə göndərdilər. Həmin vaxt artıq 
dünyanı sarsıdan qətliam baş vermişdi. 
Erməni qəsbkarları şəhəri yerlə-yeksan 
etmiş, dinc sakinləri güllələmişdilər. Bizi 
yaralıları və meyitləri çıxarmağa cəlb 
etdilər. Vertolyotumuz havaya qalxanda 
gördüklərimdən dəhşətə gəldim. Şəhər 

sakinlərinin meyitləri qarlı meşələrə, 
dağlara səpələnmişdi. Ermənilər dinc 
adamlara da aman verməmişdilər. İlk 
cəhdimizdə iki qocanın və bələkdə olan 
bir körpənin meyitini çıxara bildik. Onları 
Ağdam rayonundakı məscidə gətirdik. 
Bu müqəddəs məkana çatanda gördük 
ki, uşaq tərpənir, sağdır. Bələkdə oldu-
ğuna görə şaxta onu tam dondurub öl-
dürə bilməmişdi. Bir körpə həyatını xilas 
etdiyimə görə  sevindim. Sonra vertol-
yotların uçuşu üçün təhlükə yarandığın-
dan gözləməli olduq. Bir neçə gündən 
sonra bizi Ağdam və Ağdərənin müda-
fiəsinə göndərdilər...”

O, ilk rəsmlərini divarlara və asfalta 
çəkib. Zaman keçdikcə bu sahəyə ma-
rağı daha da artıb. Çəkdiyim şəkillər 
ilbəil bir-birindən yaxşı alınırdı. Arzular 
əlindən tutub İntiqamı rəssamlıq mək-
təbinə aparıb. Sonra da  Qarabağ mü-
haribəsi başlanıb. Onun savaş  mövzu-
sunda çəkdiyi rəsmlər daha çox diqqət 
çəkir. Bu, bəlkə də döyüşlərdə iştirak 
etdiyindən, qan-qadanı və göz yaşlarını 
öz gözləri ilə gördüyündən irəli gəlir. Elə 
yazının əvvəlində xatırladığım “Ümid 
var” əsəri buna görə böyük marağa sə-
bəb olmuşdu. 

Yeri gəlmişkən, bu gün artıq həmin 
ümid tam reallaşıb.  Qarabağ müha-
ribəsində hərbçilərimiz Xocalının qisa-
sını alıblar. Ötən ilin sentyabrında isə 
Xankəndi, Xocavənd, Ağdərə ilə bəra-
bər, Xocalı da separatçı ünsürlərdən 
tamamilə təmizlənib. Bir neçə gün əv-
vəl isə Xocalının bərpaçıları orada çər-
şənbə tonqalı qalayıb, xonça bəzəyib, 
şənlik təşkil edilib. Xocalı sakini Elşən 
Vəliyev oxuduğu “Qarabağ” mahnısı 
ilə hər kəsə fərəhlə dolu duyğular bəxş 
edib. Yəni çərşənbə tonqalı ötən illərin 
ağrı-acılarının yanıb külə dönməsinin, 
diriliyimizn rəmzini ifadə edib.

Rəssamın “İsti qar”, “Hücum” və sair 
bu kimi əsərlərinə müharibə təəssürat-
ları, qələbə əzmi, intiqam kimi döyüş 
ovqatlı duyğular səpələnib. Ürəyindən 
keçənləri fırçanın dili ilə məharətlə deyə 
bilib.  

İntiqam Ağayev çox yerdə görüş-
lərdə olub. Amma bir müddət öncə  
C.Naxçıvanski adına Hərbi Liseydə za-
bit və kursantlarla görüşü zamanı daha 
çox yaddaqalan bir gün yaşayıb: “Or-
dumuzun gələcək zabitləri qarşısında 
danışmaq, əsərlərini nümayiş etdirmək 

onun üçün çox qürurverici idi. Hərbi təh-
silə böyük maraq göstərən kursantları 
görəndə ürəyim dağa döndü, gözlərimi 
sevinc hissləri yaşartdı. Bu tədbir mən-
də xoş təəssüratlar oyatdı. Belə görüş-
lər yaradıcılığıma müsbət təsir göstərir”.

Ötən ilin 8 noyabrında – Zəfər Gü-
nündə Mədəniyyət Nazirliyi, Azərbaycan 
Televiziyası (AzTV) və Kino Agentliyinin 
birgə təşkilatçılığı ilə Muzey Mərkəzində 
“Döyüşən rəssamlar” adlı tədbir təşkil 
olunmuşdu. Orada rəssam qazilərə aid 
“Kətan, Vətən” adlı sənədli film göstəril-
di. Tərlan Eyvazov, Cavidan Rəhmətov, 
Fərid Əhmədov və İntiqam Ağayevin 
müharibəyə insani və yarıdıcı yanaşma-
larının əks etdirildiyi film boyunca danı-
şılan kövrək xatirələrin, işlənən rənglə-
rin müşayiəti ilə 6 metrlik kətan üzərində 
çəkilən “Zəfərə gedən yol” adlı rəsm 
əsəri yaranaraq, gözlər önündə canlan-
dı. Eyni zamanda sərgidə İntiqamın 18 
əsəri təqdim olunub. Onların sırasında 
Aprel döyüşlərinə, Milli Qəhrəman Mü-
bariz İbrahimova həsr olunan tablolar 
da var. “Barıt qoxulu” rəsmlər gənclərə 
vətənpərvərlik ruhunun aşılanmasında, 
gələcək nəsillərə bu ideologiyanın ötü-
rülməsində böyük rol oynadı. Özü de-
mişkən, dava mövzusunun qapıları fır-
çanı özü üçün silah sayan rəssam  üçün 
hər zaman, beləcə, açıqdır.

Bu yazıda qazi rəssam İntiqam Ağa-
yevin ən çox batal janrda – müharibə, 
döyüş səhnələri əks olunan əsərlərin-
dən danışdıq. Çünki bu rəsmlər belə 
savaşı yox, qələbəni sevməyi təlqin 
edir. İnanırıq ki, qazandığımız Böyük 
Zəfərdən sonra onun daha çox qurucu-
luq, gözəllik mövzulu rəsmləri ilə tanış 
olacağıq. 

Əli NƏ ƏFXANL   
XQ

“Sizi kim unudar...”
Hörmətli oxucu, bu sərlövhə 

Əməkdar jurnalist İlqar Rüstəmovun 
Qarabağ müharibəsinin 12 şəhidi, 
1 qazisi və 1 həkimi barədə bu 
yaxınlarda çapdan çıxmış yeni 
kitabının adından götürülüb. 

Buradakı hekayətlər doğma torpağı-
nın namus və qeyrətini bayraq kimi ba-
şının üzərinə qaldıraraq, Vətən yolunda 
ölümün gözünə dik baxmağı bacaranlar 
barədədir.   

Bu igidlərin sayı bir deyil, iki deyil, beş 
deyil, yüzlərlə, minlərlədir. Onlar bu yur-
dun qeyrət və namus qalalarıdır. Məğrur, 
uca çinarlar kimi bu məmləkətə qürur və 
şərəf gətirirlər.

Kitabda, əsasən, 44 günlük savaş-
da qeyri-adi şücaətlər göstərən Lerik 
və qonşu rayonlardan olan şəhidlərdən 
bəhs edilir. Onlar bu gün Həzi Aslanovla-
rın, Mübariz İbrahimovların, Polad Həşi-
movların və digər əfsanəvi qəhrəmanla-
rın davamçılarıdır   

Şəhidlərdən yazmaq, yüksək 
məqamlarına ən layiqli düşüncələri dilə 
gətirmək hər qələm əhlinin gücü çatan iş 
deyil. Bunun üçün içdən gələn sonsuz bir 
sevgi və yanğı lazımdır. Bu kitab məhz 
bu sevgi ilə bələnib    

Buradakı oçerklərin, demək olar ki, 
hər biri son 3 ildə “Xalq qəzeti”ndə dərc 
olunaraq ev-ev, şəhər-şəhər, bölgə-bölgə 
bütün Azərbaycanı dolaşıb. Oxucular bu 
yazıları hər dəfə oxuyub şəhidlərin hünər 
və qeyrətinə heyran qalıblar, ruhlarına 
dualar oxuyublar.  

Mən həmkarım İlqar Rüstəmovla eyni 
redaksiyada qonşu və iç-içə olan otaqlar-
da çalışıram, gün ərzində dəfələrlə yara-
dıcılıq ünsiyyətində olur, fikir mübadiləsi 

edirəm. O, sözü və əməlləri ilə bu xalqa, 
dövlətə, dövlətçiliyə xidmət edən qələm 
sahiblərindədir. 

Bəli, böyük sevgidən qaynaqlanan 
hər bir ülvi duyğu pak və gözəl olur. Dü-
şünürəm ki, “Sizi kim unudar...” kitabını 
oxuyanlar razı qalaraq  deyəcəklər: “La-
yiqli əsərdir. Şəhidlərdən, bax, belə yaz-
maq lazımdır ” 

Məsaim ABD LLAYE   
XQ

Sənət Qarabağı unutmur 

Milli Məclisin Mədəniyyət komitəsinin dəstəyi, “Regional Hüquqi və İqtisadi 
Maarifləndirmə” İctimai Birliyi  və “Gözəl yaşam” Mərkəzinin təşkilatçılığı ilə 
“Hiton” oteldə  “Sənət unutmur”  sərgisi açılıb. 

Mərasimdə qeyri-ənənəvi tətbiqi 
sənət növü – “Strinq art” ustası Minarə 
Mehdinin mərhum deputat Qənirə Pa-
şayevanın istəyi ilə yaratdığı, Şuşada 
doğulmuş sənət xadimlərinin portretləri 
və digər əsərləri nümayiş etdirildi. Təq-
dimatın təşkilatçısı Arzu Bağırova ölkədə 
qeyri-hökumət təşkilatları üçün yaradılan 
şəraitdən söz açdı, rəhbərlik etdiyi ictimai 
birliyin vətəndaş cəmiyyətinin güclənmə-
sinə töhfəsindən,   bölgələrdə gördüyü 
işlərdən danışdı. 

O, təşkilatın 6 il öncə məhz Qənirə 
Paşayevanın xeyir-duası ilə fəaliyyətə 
başladğını bildirdi. Qeyd etdi ki, Minarə 
Mehdi ilə ötən il Milli Məclisin Mədəniyyət 
komitəsində görüşmüşdük. Qənirə xanım 
ona belə bir ideya vermişdi ki, Qarabağın 
ünlü dahi şəxsiyyətlərini tabloya çəksin. 
Sənətdə fərqli yanaşma – yalnız mismar 
və saplarla bu rəsmləri hazırlamaq ağır 
zəhmət tələb edir. Qərara aldıq ki, bu sər-
gi keçirilməlidir. Həm Qənirə xanımın do-
ğum gününə “Ruhu şad olsun ”– hədiy-
yəsi kimi, həm də onun Minarə xanıma 
verdiyi sözü yerinə yetirdik.  

Milli Məclisin deputatları Arzu Nağı-
yev, Jalə Əliyeva, Aydın Hüseynov, Cey-
hun Məmmədov, Məşhur Məmmədov, 

Mətbuat Şurasının sədri Rəşad Məcid 
sərginin keçirilməsini mərhum deputata 
vəfa borcu kimi dəyərləndirdilər, rəssa-
mın orijinal yaradıcılığından söz açdılar. 

Mərasimin aparıcısı, Milli Məclisin 
Mədəniyyət komitəsinin eksperti Əkbər 
Qoşalı bildirdi ki, Qənirə xanım deyirdi 
ki, bu əsərlər Qarabağdakı muzeylərə, 
mədəniyyət müəssisələrinə təqdim olu-
nacaq.  

Mərasimdə iştirak edən digər deputat-
lar Anar İsgəndərov, İlham Məmmədov, 
Tamam Cəfərova, Pərvin Kərimzadə, 
Vüqar İsgəndərov, şəhid ailələrinin üzv-
ləri, sənət adamları çıxış edərək Qənirə 
Paşayevanın qısa, lakin mənalı ömür yo-
lundan, ölkənin ictimai-siyasi həyatındakı 
rolundan danışıb, xatirələrini bölüşdülər. 

Xalq artisti Simarə İmanovanın oxu-
duğu “Şirin dəmlər, şirin çağlar bir-bir gə-
lib düşər yada. Ürək deyər ayrılığın üzü 
dönsün bu dünyada”– ifası zalda duyğulu 
anlar yaşatdı.

Rəssam Minarə Mehdi  təqdimatın 
təşkilatçılarına və qonaqlara minnətdar-
lıq etdi.

ərifə BƏ İ Q   
XQ

Xocalı qəhrəmanının bədii 
obrazı ədalətə çağırır

Azərbaycan Dövlət Pedaqoji 
Universiteti Tələbə Gənclər Təşkilatı 
Gənclər Fondunun və Böyük Qayıdış 
Gənclər Təşkilatının dəstəyi ilə 
“Xocalıya ədalət!” kampaniyası 
çərçivəsində çap olunan, Azərbaycanın 
Milli Qəhrəmanı Əlif Hacıyevdən bəhs 
edən “Qırmızı ləçəklər” romanının 
müəllifi,  Azərbaycan Ədəbiyyat 
Fondunun baş direktoru Varislə görüş 
keçirib.

Görüşdə yazıçı qələmə aldığı vətən- 
pərvər ruhlu kitabları barədə məlumat 
verib. O, Əlif Hacıyevin həyatı və qəhrə-
manlığının əks etdirildiyi romanın ərsəyə 
gəlməsindən, əsəri yazarkən keçirdiyi 
bədii düşüncələrdən söz açıb. Sonra 
gənc oxucuları  maraqlandıran sualları 
cavablandıran müəllif  imzalı kitablarını 
onlara  hədiyyə edib.  

Xatırladaq ki, Böyük Qayıdış Gənc-
lər Təşkilatı dövlət sifarişi ilə yazılmış,  
Heydər Əliyev Fondunun “Xocalıya 
ədalət” kampaniyası çərçivəsində  yayı-
lan “Qırmızı ləçəklər” romanının ölkənin 
gənclər auditoriyasına təqdimatını silsilə 
şəklində davam etdirir.  

Ə.DOSTƏLİ   
XQ

Sözlə qazanılan nüfuz və qədir-qiymət

Tanınmış şair-publisist, media qurucusu, Azərbaycan Jurnalistlərinin Həmrəyliyi 
İctimai Birliyi Komitəsinin sədri Mədət Əyyuboğlu Məmmədovun anadan olmasının 
65 illik yubileyi münasibətilə dünən Azərbaycan Mətbuat Şurasında keçirilən 
mərasim xalqına və dövlətinə sözlə xidmətdə qazanılmış nüfuz və qədir-qiymətin 
layiqli ifadəsi oldu.

Şuranın Ahıl Jurnalistlər Məclisinin 
təşkilatçılığı ilə keçirilən toplantını giriş 
sözü ilə açan Jurnalistlərin Həmkarlar İt-
tifaqının sədri, MŞ İdarə Heyətinin üzvü 
Müşfiq Ələsgərli Mədət Məmmədovun 
yubileyini ölkənin media ictimaiyyətinin 
əlamətdar hadisə kimi qeyd etdiyini vur-
ğuladı və şuranın yubiley diplomunu ona 
təqdim etdi.

Mərasimin aparıcısı Ahıl Jurnalistlər 
Məclisinin sədri Tahir Aydınoğlu Mədət 
Məmmədovun zəngin və mənalı həyat 
yolu barədə məlumat verərək bildirdi ki, 
19 9-cu ilin martında Ağdam rayonunun 
Güllücə kəndində anadan olmuş Mədət 
Məmmədov BDU jurnalistika fakültəsinin 
tanınmış məzunlarındandır. O, “Azər-
baycan” qəzet-jurnal nəşriyyatında mət-
buatyayımı üzrə baş müfəttiş, “Dirçəliş” 
ictimai-siyasi jurnalında məsul katib müa-
vini, “Kənd həyatı” jurnalında baş redak-
tor müavini, “Doğru yol” qəzetinin baş 

redaktoru kimi yüksəliş yolu keçdikdən 
sonra müstəqillik illərində Mətbuat və İn-
formasiya Nazirliyində şöbə müdiri və KİV 
baş idarəsinin rəisi kimi məsul vəzifələrə 
irəli çəkilib. 

Sonrakı illərdə Ombudsman Aparatın-
da idarə rəisinin müavini və Azərbaycan 
Dövlət İnformasiya Agentliyində redak-
tor vəzifələrində çalışıb. 2003-cü ildən 
“Jurnalistlər Həmrəyliyi Komitəsi” İctimai 
Birliyinə rəhbərlik edən həmkarımız ölkə-
mizdə jurnalist peşəkarlığının artırılması-
na, dördüncü hakimiyyətin cəmiyyətdə öz 
funksiyasını yüksək səviyyədə gerçəkləş-
dirməsinə öz layiqli xidmətini davam etdi-
rib. “Qızıl qələm”, “Həsən bəy Zərdabi” və 
digər media mükafatlarına layiq görülən 
Mədəd Məmmədov bunları peşəkarlığı-
na, məhsuldar yaradıcılığına və yüksək 
ictimai-siyasi mövqeyinə görə qazanıb. 

Yubilyarın yaradıcılıq yolu barədə söz 
açan şair-publisist, “Kredo” qəzetinin baş 

redaktoru Əlirza Xələfli qeyd etdi ki, Mə-
dət müəllim 6  yaşa təcrübəli jurnalist, 
istedadlı şair-publisist kimi çatıb.

Sonra MŞ İdarə Heyətinin üzvü Ya-
digar Məmmədli, “Novoye vremya” qə-
zetinin baş redaktoru Şakir Ağayev, İƏT 
Ölkələri Jurnalistlər Assosiasiyasının 
prezidenti Fazil Güney, Ahıl Jurnalistlər 
Məclisinin sədr müavini Əminə Yusifqı-
zı, əməkdar jurnalist Rəhim Hüseynza-
də, Qaçqkomun əməkdaşı Elşən Əliyev, 
tədqiqatçı jurnalist Loğman Rəşidzadə, 
veteran jurnalist Xalidə Bağırlı, AMEA-nın 
əməkdaşları Elçin Mehrəliyev və Yaqut 
Əşrəfova, “Söz” jurnalının baş redaktoru 
Sevda Əlibəyli, Respublika Şəhid Ailələri 
Müdafiə Cəmiyyətinin sədri Camal Əli-
yev, Mədət Məmmədovun Azərbaycanın 
müstəqilliyinin ilk illərində azad media qu-
ruculuğundakı fəal iştirakından, istedadlı 
şair və yetkin qələm sahibi olmasından 
söz açdılar, ona səmimi təbriklərini çat-
dırdılar.

Sonda Mədət Məmmədov həyat yolu-
na və fəaliyyətinə verilən yüksək dəyərə 
görə toplantı iştirakçılarına təşəkkürünü 
bildirdi.

T.RÜSTƏM

Admin
Машинописный текст
Xalq qəzeti .- 2024.- 7 mart, № 52.- S.10.

Admin
Машинописный текст




